
Д е к л а р а ц и ј а

Одново зачестија вербалните напади врз оние кои јавно 
изнесуваат политички идеи различни од политиките на власта. 
Ова станува хронично и загрижувачко. Секое струполување на 
македонските позиции на меѓународен план актуелната власт 
се обидува да го амортизира однатре поттикнувајќи лов на 
вештерки, предавници и внатрешни непријатели. 

Пред две недели, владејачката партија на еден докрај 
небулозен начин жигоса неколкумина граѓани, главно од 
граѓанскиот сектор, обвинувајќи ги дека биле „на платниот 
список“ на некогашниот претседател и сегашен водач на 
опозицијата. Неколку дена потоа, „еден од столбовите на 
македонската држава“ (како што актуелната власт сака да 
ја гледа МПЦ), архиепископот Стефан, ги нападна граѓаните 
кои се противставуваат на изградбата на верски објекти на 
скопскиот плоштад етикетирајќи ги како „егзарси“ и „анкетари“ 
кои работат за нечии туѓи интереси. 

Пред три недели, еден од најбруталните извршители на 
режимот, уредник на телевизија и весник, со невиден 
простотилак и агресивност им се нафрли (во прв ред како на 
„педери“) на тројца активисти од невладиниот сектор, со своето 
бладање кршејќи ги сите можни етички и професионални 
норми. 

На истата телевизија, луѓето кои мислат спротивно од власта 
беа наречени „квазиинтелектуалци, платени новинари, 
сепаратисти, платеници на разни служби, обесправени 
Албанци“... А „совесните интелектуалци, добрите новинари, 
лојалните Албанци и невладините организации кои имаат 
државотворен капацитет“ беа повикани да им се противстават 
на првите. 

Работата е дотолку позагрижувачка што главните идеолози и 
промотори на политиките на власта се токму луѓе од профилот 
на главниот уредник: ограничени, брутални, неодговорни 
и манипулативни. Наместо посветени и одговорни 
професионалци, во сферата на информирањето (вклучувајќи 
го тука и јавниот информативен сервис) владеат режимските 
мегафони и комесарите на народните инстинкти. Тоа 
комесарство подразбира служење на власта со сите средства; 
извртувања, манипулации, клевети, навреди, говор на омраза, 
вербално насилство, конспирологија... Разумот е непожелен. 

„Колку е помало чувството за реалност, толку е поголема 
нужноста од насилство“, напиша Радимор Констатиновиќ.  

А нам уште еднаш, исто како пред Букурешт и по него, ни се 
случува повнатрешнување на деструкцијата, сведување на 
јавниот говор на бруталност, постојано ширење говор на 
омраза, етикетирање и барање непријатели. Сметаме дека 
тие тенденции, грубоста, глупоста и глувоста за различното нè 
ништат како нација поефикасно од туѓите непризнавања. 

Задреманите духови не сакаат да го видат варваризирањето на 
општеството. Не сакаат да видат дека нашата власт спроведува 
духовно и физичко опустошување на нашата иднина. Мракот 
на балканската праисторија денес ја смачкува рационалноста 
на нацијата. Растројството ни се нуди како устројство.

Граѓаните на Македонија сепак ќе се изборат за современа 
цивилизациска свест на постоењето. Македонските 
граѓани нема да бидат робови на националната потсвест и 
митолошката натсвест. За да ги одбраниме целите на разумот и 
на иднината, пред нас стои обврската да му се противставиме 
на „произведувањето непријатели“. Јавно, јасно и гласно. 

Ние сметаме дека за да биде слободен народот треба да биде 
слободен поединецот. Колку повеќе се слободни поединците, 
толку послободен е народот. Само слободниот поединец денес 
може да проговори во одбрана на згазените граѓански слободи. 
Граѓанската свест и совест треба да бидат точката на отпорот во 
одбрана на она малку што преостана од цивилизираноста во 
нашата средина. Нема граѓанско и нема слободно општество 
таму каде што граѓаните се поданици, кукавици и опортунисти. 
За правото да се биде граѓанин, да се биде слободен, да се 
учествува во демократскиот живот - ќе мора да се избориме. 

РАСТРОЈСТВОТО НЕ МОЖЕ ДА БИДЕ УСТРОЈСТВО!


